
Beləliklə, otuz il müddətində 
işğalçılıq siyasəti yürütməsi ilə özü 
haqqında “məğlubedilməzlik” mifi 
yaradan Ermənistan silahlı qüvvələri 
ordumuzun güc-qüdrəti sayəsində 
44 gün ərzində tamamilə darmada-
ğın edildi. Eyni zamanda, haqqı-
mızda əsassız yerə səsləndirilən 
“məğlub xalq” sindromu aradan 
qaldırıldı, əsgər və zabitlərimizin 
şücaəti, qəhrəmanlığı haqqında 

isə bütün dünyada danışılmağa 
başlandı. Bütün bunlarla bərabər, 
Azərbaycanın öz torpağında apardı-
ğı müharibənin haqq-ədalət savaşı 
olduğu sübuta yetirildi. 

Vətən müharibəsində işğalçı 
Ermənistanın həm də terrorçu dövlət 
olduğu bir daha təsdiqini tapdı. 
Düşmən döyüşdə uduzduğunu 
anladığına görə, respublikamızın 
cəbhə xəttindən kilometrlərlə uzaq 

ərazisini əməliyyat-taktiki raket 
kompleksindən ballistik raketlərlə 
atəşə tutdu. Azərbaycanın ikinci bö-
yük şəhəri Gəncənin mülki əhalisinin 
sıx yaşadığı məntəqələrinə, eyni 
zamanda, ölkəmizin əsrlərdən bəri 
qorunub saxlanan tarixi məkanlarına 
zərbələr endirdi. Qəbələ, Kürdəmir 
və Siyəzən istiqamətlərində raketlər 
buraxdı, mülki vətəndaşlarımızı 
atəşə tutmaqla, infrastrukturumuzu 

dağıtmaqla qeyri-insani xislətini, 
beynəlxalq hüquqa, ali bəşəri 
dəyərlərə zərrə qədər də olsun 
məhəl qoymadığını nümayiş etdirdi. 
Bununla da işğalçı beynəlxalq hüqu-
qun norma və prinsiplərini, 1949-cu 
il tarixli Cenevrə Konvensiyaları və 
onların Əlavə Protokollarını, BMT-
nin Təhlükəsizlik Şurasının qərar və 

qətnamələrini kobud şəkildə pozdu. 
Azərbaycan Respublikasının 

Baş Prokurorluğunun məlumatına 
görə, Vətən müharibəsinin 
gedişində erməni silahlı birləşmələri 
tərəfindən dinc əhalinin atəşə 
tutulması nəticəsində 93 nəfər, o 
cümlədən 12 azyaşlı və 27 qadın 
qətlə yetirilib, 407 nəfər, o cümlədən 
50 azyaşlı və 101 qadın müxtəlif 
dərəcəli bədən xəsarətləri alıb. 
Döyüşlər zamanı respublikamızın 
rayon və şəhərlərinin ərazisinə 
ümumilikdə 30 minə yaxın mərmi və 
227 raket atılıb, çoxsaylı əmlaka zi-
yan vurulmaqla, fərdi yaşayış evləri, 
yardımçı tikililər, çoxmənzilli yaşayış 
binaları, qeyri-yaşayış sahələri, 
ayrı-ayrı dövlət qurumlarına məxsus 
inzibati binalar, dini obyekt, məscid, 
kilsə və qəbiristanlıqlar dağıdılıb. 

Erməni vəhşiliklərinin dünya 
dövlətlərinin hüquq- mühafizə 
orqanlarına və aidiyyəti beynəlxalq 
təşkilatların diqqətinə çatdırılması 
məqsədilə BMT-nin İnsan Hüquqla-
rının Müdafiəsi üzrə Komissarına, 

Avropa Şurasının İnsan Hüquqla-
rının Müdafiəsi üzrə Komissarına, 
MDB ölkələrinin üzv dövlətlərinin 
Baş Prokurorlarının Əlaqələndirmə 
Şurası və digər beynəlxalq 
təşkilatlara, eləcə də 25 ölkənin 
baş prokuror və ədliyyə nazirlərinə 
Ermənistanın törətdiyi cinayətlər 
haqqında məktublar, 37 xarici 
dövlətin səlahiyyətli orqanına 46 
hüquqi yardım göstərilməsinə dair 
vəsatətlər göndərilib. 

Erməni vandalları tərəfindən 
təkcə müharibə dövründə deyil, həm 
də 30 il işğal altında saxlanılan bü-
tün yaşayış məntəqələrimiz–kənd, 
qəsəbə və şəhərlərimiz, maddi-
mədəni abidələrimiz yerlə-yeksan 
edilib, bir qismi isə saxtalaşdırılaraq 
erməniləşdirilib. 

Prezident İlham Əliyev işğaldan 
azad olunmuş rayonlara səfərlərinin 
birində bu barədə deyib: “Yol 
boyunca dağıdılmış kəndləri və 
Füzuli şəhərini dağılmış vəziyyətdə 
görəndə adamın ürəyi ağrıyır. 
Vəhşilər bizim şəhərimizi nə günə 
salıblar?! Dağıdıblar, evləri dağıdıb-

lar, bütün infrastrukturu dağıdıblar, 
bir dənə də salamat bina yoxdur. 
Bütün dünya görməlidir erməni 
vəhşiliyi nə deməkdir və bütün 
dünyaya biz bunu göstərəcəyik. 
Təkcə Füzuli yox, Ağdam şəhəri nə 
gündədir, başqa şəhərlər. Sanki bu 
torpaqlardan bir vəhşi qəbilə keçib. 
Hər şeyi dağıdıb, talan edib, bizim 
mədəni, tarixi, dini irsimizi silmək 
istəyib, ancaq istədiyinə nail ola 
bilməyib”.

Xatırladaq ki, işğaldan azad 
edilən ərazilərin bərpasına başlanıl-
ması ilə bağlı dövlətimizin başçısı 
hələ ötən il noyabrın 6-da “2020-ci 
il sentyabrın 27-dən başlayaraq 
Ermənistan Respublikası silahlı 
qüvvələrinin Azərbaycan Res-
publikasının ərazisinə təcavüzü 
nəticəsində mülki əhaliyə, dövlət 
əmlakına, o cümlədən infrastruktur 
obyektlərinə, habelə sahibkarlıq 
fəaliyyəti subyektlərinə dəymiş 
ziyanın qiymətləndirilməsi və ara-
dan qaldırılması ilə bağlı tədbirlər 
haqqında” sərəncam imzalayıb. 

Sərəncama əsasən, sentyabrın 
27-dən başlayaraq Ermənistan 
silahlı qüvvələrinin Azərbaycan 
Respublikasının ərazisinə təcavüzü 
nəticəsində mülki əhaliyə, dövlət 
əmlakına, o cümlədən infrastruktur 
obyektlərinə, habelə sahibkarlıq 
fəaliyyəti subyektlərinə dəyən 
ziyanın qiymətləndirilməsini və 
aradan qaldırılmasını təmin etmək 
məqsədilə Dövlət Komissiyası 
yaradılıb.

Prezident İlham Əliyev yanva-
rın 18-də Sumqayıt Kimya Sənaye 
Parkında təməlqoyma və açılış 
mərasimlərindən sonra Azərbaycan 
Televiziyasına müsahibəsində bildi-
rib ki, Qarabağ bölgəsi bir çoxunun 
fikrinə görə, növbəti inkişafımızın 
aparıcı qüvvəsinə çevriləcək. Mən, 
əlbəttə, bu fikri bölüşürəm. Sadəcə 
olaraq, azad edilmiş torpaqlarda hər 
şey planlı şəkildə, düzgün aparılma-
lıdır: “ Azad edilmiş torpaqların idarə 
edilməsi ilə bağlı məndə fikirlər var. 
Bu fikirlər yaxın zamanlarda həyata 
keçiriləcək. O bölgələrdə möv-
cud olan vəziyyətə uyğun müasir 

idarəetmə sistemi qurulmalıdır ki, 
orada hər şey planlı şəkildə təmin 
edilsin - şəhərsalma, dövlət orqanla-
rının funksiyaları...”. 

Dövlətimizin başçısı daha sonra 
əvvəllər olduğu kimi, bu gün də 
fəaliyyətində Qarabağ bölgəsinin 
bərpasının xüsusi yer tutduğunu, 
azad olunan torpaqların bərpası 
üçün bütün tədbirlərin həyata 
keçiriləcəyini xatırladıb. 

Bu gün işğaldan azad edilən 
regionların faydalı qazıntılarla 
zəngin olması, kənd təsərrüfatının 
və turizmin inkişafı üçün yüksək 
potensialın, habelə iqtisadiyyatın 
digər sahələrinin tərəqqisi baxımın-
dan münbit şəraitin mövcudluğu 
nəzərə alınaraq dövlətimizin başçı-
sının tapşırığı ilə həmin ərazilərdə 
infrastrukturun qurulması, tikinti-
abadlıq işlərinin aparılması, kiçik və 
orta sahibkarlığın inkişafına dəstək 
göstərilməsi istiqamətində hazırlıq 
işləri görülür, yeni layihələr hazırlanır. 

Dövlətimizin başçısının tapşırığı 
ilə bu işlərin sürətli icrası məqsədilə 
respublikada Əlaqələndirmə 
Qərargahı yaradılıb və bütün 
aidiyyəti dövlət strukturları Qaraba-
ğın bərpası tədbirlərinə cəlb olunub.

Yeri gəlmişkən, Prezident İlham 
Əliyevin təşəbbüsü ilə Qaraba-
ğın dirçəldilməsi prosesinə töhfə 
vermək məqsədilə Qarabağ Dirçəliş 
Fondunun yaradılması da xalqımız 
və dövlətimiz üçün mühüm tarixi 
hadisədir. 

Ermənilər tərəfindən barbar-
casına dağıdılan ərazilərdə daya-
nıqlı məskunlaşmanın reallaşdı-
rılması, müasir və layiqli həyatın 
təmin edilməsi, bütün sahələrdə 
quruculuq-bərpa və abadlıq işlərinin 
aparılması, bir sözlə, Qarabağın 
dirçəldilməsi prosesinə töhfə vermək 
məqsədilə dövlətimizin başçısının 
2021-ci il 4 yanvar tarixli fərmanı 
əsasında yaradılan Qarabağ Dirçəliş 
Fondu müvafiq layihələrə maliyyə 
dəstəyi göstərəcək, sərmayələrin 
cəlb edilməsi, bu sahədə dövlət-özəl 
tərəfdaşlığının inkişaf etdirilməsi, 
habelə ölkə daxilində, eləcə də ölkə 
xaricində zəruri təşviqat işlərinin 
həyata keçirilməsi tədbirlərini publik 
hüquqi şəxs kimi gerçəkləşdirəcək. 

Baş nazir Əli Əsədov Nazirlər 
Kabinetinin yanvarın 25-də keçirilən 
müşavirəsindəki çıxışında Prezident 
İlham Əliyevin tapşırığına uyğun 
olaraq işğaldan azad edilmiş ərazilər 
üzrə Strateji Fəaliyyət Planının 
hazırlandığını və bütün ərazilərin, 
eləcə də şəhərlərin bərpasının 
vahid konsepsiya əsasında həyata 
keçiriləcəyini diqqətə çatdırıb. Baş 
nazir, eyni zamanda, dövlətimizin 
başçısının tövsiyələrinə əsasən 
işğaldan azad edilən ərazilərin 
bərpası zamanı hər bir iqtisadi rayo-
nun təbii-iqlim şəraitinin və profilinin 
nəzərə alınacağını, heyvandarlıq, 
bağçılıq, tərəvəzçilik, üzümçülük 
və taxılçılıq sahələrinin inkişafına 
önəm veriləcəyini, torpaq islahatının 
aparılması üçün yeni mexanizm və 
meyarların işlənib hazırlanacağını, 
Qarabağ bölgəsinin turizm marş-
rutlarının müəyyənləşdiriləcəyini 
vurğulayıb.

Nəzərdə tutulmuş beynəlxalq 
hava limanlarının, yeni dəmir yolu 
xətlərinin tikintisi isə bölgənin 
inkişafına, o cümlədən məşğulluğa 
əhəmiyyətli təkan verəcəkdir.

Bərpa proqramında işğal-
dan azad edilən torpaqların su 
ehtiyatlarından səmərəli istifadə 
məsələlərinə, ən müasir suvarma 
sistemlərinin yaradılmasına, bu 
ərazilərin yaşıl enerji zonasına 
çevrilməsinə, əhalinin öz dədə-baba 
yurdlarına qaytarılması prosesinin 
xüsusi proqram əsasında reallaşdı-
rılmasına mühüm önəm veriləcəkdir. 

Vaqif BAYRAMOV,  
“Xalq qəzeti”

“Biz Qarabağ bölgəsində 
cənnət yaradacağıq”

Bərpa işləri artıq başlanıb 
və bu, onu göstərir ki, bizim 
sözümüzlə əməlimiz arasında bu 
dəfə də heç bir fərq yoxdur. Biz 
demişdik ki, torpaqlar işğaldan 
azad olunandan sonra bu 
torpaqları tezliklə bərpa edəcəyik. 
Mən bu yaxınlarda demişdim ki, 
biz Qarabağ bölgəsində cənnət 
yaradacağıq və sözümdə dururam.

İlham ƏLİYEV
Azərbaycan Respublikasının 

Prezidenti

Azərbaycan Ordusunun sentyabrın 27-dən işğalçı Ermənistan silahlı qüvvələrinə qarşı 
apardığı 44 günlük əks-hücum əməliyyatı nəticəsində 300-ə yaxın kənd, 5 şəhər, 4 
qəsəbə, çoxsaylı strateji yüksəkliklər azad olundu. Eləcə də düşmənin texnikası tam 

şəkildə sıradan çıxarıldı, canlı qüvvəsinə ciddi zərbə vuruldu və beləliklə, Ermənistan ordu-
su darmadağın edildi. Bu məğlubiyyət nəticəsində işğalçı Ermənistan məcbur olub kapitul-
yasiya aktına imza atdı və 3 rayonumuz siyasi yolla geri qaytarıldı. Bununla da ermənilərin 
“Böyük Ermənistan” və “Dağlıq Qarabağ respublikası” xülyalarına birdəfəlik son qoyuldu, 
30 il davam edən danışıqlar prosesində Ermənistan nail olmaq istədiklərinin heç birini əldə 
edə bilmədi, Dağlıq Qarabağın statusunun müəyyənləşdirilməsi məsələsi isə birdəfəlik ara-
dan qaldırıldı. 

İranın ərazilərimizin bərpasında 
iştirak etmək arzusu diqqətəlayiqdir 

Son bir neçə ildə iki qardaş ölkənin siyasi, 
iqtisadi, nəqliyyat, enerji və digər sahələrdə 
əməkdaşlığı çox yaxşı nəticələr verib. Enerji 
infrastrukturu ilə bağlı layihələr uğurla inkişaf 
edir. Şimal-Cənub nəqliyyat dəhlizi işləyir. Ötən 
il bu dəhlizlə yük daşımalarının həcmi, demək 
olar ki, 20 faiz artıb. Prezident İlham Əliyev 
bildirib ki, regionda yaranmış yeni vəziyyətlə 
əlaqədar yeni imkanlar, özəl investorlar, eləcə 
də dövlət qurumları üçün əməkdaşlığa geniş 
qapılar açır. Hazırda yeni nəqliyyat əlaqələri 
müzakirə mərhələsindədir, Xudafərin su anbarı 
ilə bağlı əməkdaşlıq və elektrik stansiyası-
nın tikintisi ilə əlaqədar gələcək planlar artıq 
çox aktiv fazadadır. Bir neçə il əvvəl yüksək 
səviyyədə razılaşdırılmış layihə - Ordubad 
və Marazad elektrik stansiyaları ilə bağ-
lı işlər uğurla gedir. Tezliklə yeni körpünün 
təməlqoyma mərasimi keçiriləcək.

Dövlət başçısı deyib: “Bizim müzakirə 
edəcəyimiz çox məsələlər var... Əlbəttə ki, 
biz işğaldan azad edilmiş ərazilərin yenidən 
qurulmasında iştirak edəcək şirkətlər arasında 
İran şirkətlərini görməyə çox şad olarıq. Bu, 
təbiidir, çünki dediyim kimi, yalnız dost ölkələr 
bizim tərəfdaşımız olacaq. Sözsüz ki, İran 
şirkətlərinin bizə yaxın yerləşməsi, logistika və 
böyük təcrübə kimi üstünlükləri var”.

Prezident, eyni zamanda, tarixi Xudafərin 
körpüsü ərazisinə səfər edərkən həmin sərhədi 
dostluq sərhədi adlandırdığını bildirib: “Bu, 
məhz dost və qardaş xalqların sərhədidir”.

Məhəmməd Cavad Zərif isə Prezi-
denti  İlham Əliyevi və Azərbaycan xalqını 
ərazilərimizi azad etməyimiz münasibətilə 
təbrik edərək deyib ki, bu, region dövlətləri 
arasında dinc və normal münasibətlərin baş-
lanğıcı olacaq: “Mən Sizin “3+3” əməkdaşlıq 
formatı təklifinizə uyğun olaraq, regionun 6 
ölkəsini ziyarət edəcəyəm, yəni 5 üstəgəl İran. 
Sizin sülhlə bağlı təqdim etdiyiniz baxışını-

zın müzakirəsi və onun reallığa çevrilməsini 
təmin etmək üçün çalışacağam, çünki region 
ölkələrinin bir-biri ilə əməkdaşlıq edə bilməsi 
hamımızın maraqlarına uyğundur”.

Nazir deyib: “Energetika, yenidənqurma 
və geri dönəcək əhalinin yaşayışı üçün vasitə 
ola biləcək kənd təsərrüfatı kimi sahələr bizim 
üçün prioritet təşkil edir və şirkətlərimiz işə 
başlamağa hazırdırlar. Zati-aliniz tərəfindən 
qeyd edilən layihələrə gəldikdə, bildirmək 
istəyirəm ki, biz Sizin rəhbərliyiniz altında 
bu günə qədər həyata keçirdiyimiz səfərlər, 
o cümlədən ölkənizin Baş nazirinin müavini 
və xarici işlər nazirinin İrana olduqca uğurlu 
səfərlərini yüksək qiymətləndiririk. Biz Şimal-
Cənub və Cənub-Qərb dəhlizləri çərçivəsində 
həmin sahələr üzrə işləmək arzusundayıq. Bu-
raya elektrik enerjisinin istehsalı, energetika, 
“Xudafərin” və “Qız Qalası” hidroqovşaqları ilə 
bağlı əməkdaşlıq və digər məsələlər də aiddir. 
Çox şadıq ki, rəsmilərinizin İrana səfərləri 
zamanı bu layihələr üzrə sürətli irəliləyiş əldə 
olunmuşdur və artıq biz ölkələrimiz arasında 
daha uzun birgə dostluq sərhədinə sahib ola 
bilərik”.

Təbii ki, Azərbaycan və İran arasında 
mövcud olan tarixi, mədəni və dini bağlar 
ikitərəfli əməkdaşlıq münasibətlərinin inki-
şafı üçün mühüm şərtlərdir. İran hər zaman 
Azərbaycanın suverenliyi və ərazi bütövlüyü-
nü, sərhədlərinin toxunulmazlığını dəstəkləyib, 
xüsusilə 44 günlük Vətən müharibəsi zama-
nı bütün səviyyələrdə ölkəmizin mövqeyini 
müdafiə edib. Hazırda rəsmi Tehranın işğaldan 
azad olunmuş ərazilərimizin bərpasında iştirak 
etməklə bağlı arzusu da diqqətəlayiqdir. Bütün 
bunlar isə hər iki ölkənin gələcəkdə daha sıx 
əməkdaşlıq edəcəyinə zəmanət verir. 

Nizami SÜLEYMANOV,  
tarix elmləri doktoru

Azərbaycanla İran tarixən bir-biri ilə sıx bağlı 
olan ölkələrdir. Son illərdə iki ölkə arasında 
əməkdaşlığın səviyyəsi də yüksəlib və bu, hər 

iki tərəfi qane edir. Bu günlərdə Azərbaycan Prezi-
denti İlham Əliyev İran İslam Respublikasının xarici 
işlər naziri Məhəmməd Cavad Zərifi qəbul edərkən 
də əməkdaşlığın məmnunluq doğurduğunu bildirib. 
Azərbaycan lideri son illərdə prezidentlər səviyyəsində 
10-dan çox görüş keçirildiyini qeyd edib. Digər yüksək 
rütbəli rəsmilər səviyyəsində də görüşlər keçirilib və 
bu görüşlərin hamısı çox səmərəli olub. 

Qarabağ torpağı tezliklə gülüstana çevriləcək
Cənab İlham Əliyev ötən il 

Azərbaycanın ərazi bütövlüyünü 
bərpa edən dövlət başçısı kimi adını 
əbədi olaraq tarixə yazdı, xalqımızın 
qəhrəmanlıq salnaməsini yaratdı və 
44 günlük Vətən müharibəsinin əsl 
qəhrəmanına çevrildi. Bu, cənab Prezi-
dentin qətiyyətli sərkərdə fəaliyyətinin, 
müdrik siyasətinin və Azərbaycan Or-
dusunun güc-qüdrəti və döyüş ruhunun 
məntiqi nəticəsi idi. 

Onu da deyim ki, Azərbaycanın 
Vətən müharibəsində əldə ediyi 
möhtəşəm qələbənin əsası son 17 il 
ərzində qoyulub. Dövlətimizin başçısı 
bu dövrdə ordumuzun güclənməsini 
daim diqqət mərkəzində saxlayıb, ən 
müasir döyüş texnikasının alınmasını 
gerçəkləşdirib. Əsgər və zabitlərimizin 
sosial şəraitinin yaxşılaşdırılmasına da 
hər zaman mühüm önəm verilib. 

Məhz bütün bunların nəticəsidir ki, 
bu gün Qarabağ torpağı azad nəfəs 
alır, doğmalarını qarşılamağa hazırlaşır, 
onların burada yenə də firavanlıq içində 
yaşayıb-yaradacağı günü gözləyir. 

Belə bir ovqat təkcə qarabağlılarda 
deyil, bütün xalqımızda böyük qürur 
hissi doğurur. Artıq Böyük Qayıdış proq-
ramı hazırlanır. Azərbaycan Ordusunun 
şücaəti nəticəsində işğaldan azad 
olunan torpaqlarda infrastruktur sürətlə 
bərpa olunur. Çünki Qarabağda müasir 
infrastrukturun yaradılması bölgənin in-
kişafının əsas strateji istiqamətlərindən 
biridir. Bu, olmadan yağı tapdağından 
xilas edilən ərazilərimizin sosial-iqtisadi 

inkişafını, eyni zamanda, bu yerlərə 
əhalinin qayıdışını təmin etmək müm-
kün deyil. Məhz bu önəmi nəzərə alan 
cənab İlham Əliyev Füzulidə beynəlxalq 
aeroportun inşası kimi qarşıya mühüm 
vəzifə qoyub. Dövlətimizin başçısı ötən 
ilin yekunlarına həsr olunan müşavirədə 
Laçın, ya da Kəlbəcər rayonunda 
da yeni beynəlxalq hava limanının 
tikiləcəyini bəyan edib. Bütün bunlar 
isə Qarabağ bölgəsini bərpa etmək, 
yüklərin daşınması, turizmin inkişafı 
üçün geniş imkanlar açacaq. 

Dövlət başçımızın tapşırığına 
əsasən, dəmir yolları ilə də bağlı hazır-
lıq işləri gedir. Horadiz-Füzuli, Füzuli-
Şuşa dəmir yolunun tikintisi nəzərdə 
tutulur. Cənab Prezident də qeyd etdi 

ki, Şuşaya rahat gediş-gəlişi təmin 
etmək üçün dəmir yolunun çəkilməsi 
zəruridir. Şuşaya vətəndaşlar qayıdan-
dan sonra, bu yol istismara veriləcək. 
Digər vacib layihələrdən biri də çətin 
relyefdən keçən Toğanalı - Kəlbəcər yo-
ludur. Toğanalıdan Kəlbəcərə çəkiləcək 
yol Laçın rayonuna qədər davam 
etdiriləcək. Beləliklə, iki tərəfdən – şi-
maldan və cənubdan Laçın və Kəlbəcər 
rayonlarına yol-nəqliyyat infrastrukturu 
yaradılacaq.

Yeri gəlmişkən, Füzuli–Şuşa 
yolunun inşasına başlanılması, eyni 
zamanda, Azərbaycan Prezidentinin 
yaradıcı ruhunun parlaq təzahürüdür. 
Otuz il ərzində bu torpaqları işğal 
altında saxlayan düşmən dövlət 

siyasəti dərəcəsinə çatdırılan quldurluq 
hərəkətləri törədib, həmin ərazilərdə 
nəinki daşı daş üstə qoyub, əksinə, 
evləri, infrastrukturu dağıdıb, yeraltı və 
yerüstü sərvətləri talan edib. Bir sözlə, 
bir vaxtlar həyat qaynayan Füzuli və 
Cəbrayıl rayonlarında, eləcə də digər 
yaşayış sahələrində dədə-baba tor-
paqlarından qovulan azərbaycanlıların 
ev-eşikləri erməni vandalları tərəfindən 
yerlə-yeksan olunub. Bəli, bu, erməni 
xislətinin mahiyyətini, vandallığını, 
vəhşiliyini göstərir.

Prezident İlham Əliyevin təşəbbüsü 
ilə Qarabağın dirçəlməsi prosesinə 
töhfə vermək məqsədilə Qarabağ 
Dirçəliş Fondunun yaradılması da 
xalqımız və dövlətimiz üçün mühüm 
tarixi hadisədir. Xatırladım ki, Fond 
işğaldan azad edilən ərazilərin bərpası 
və yenidən qurulması, habelə güclü 
iqtisadiyyat və yüksək rifaha malik 
bölgəyə çevrilməsi istiqamətində həyata 
keçirilən layihələrə maliyyə dəstəyi 
göstərəcək. 

Dövlət başçımızın təşəbbüsü 
və rəhbərliyi ilə görülən və xalqımız 
tərəfindən yüksək minnətdarlıq hissi 
ilə qarşılanan bütün bu işlər sakinlərin 
işğaldan azad olunan yurd yerlərinə 
tezliklə qayıdacaqlarından, orada sosi-
al-iqtisadi sahələrin sürətlə inkişafından 
xəbər verir.

Cəlil BAXŞIYEV,  
YAP Lerik rayon təşkilatının sədri

Prezident İlham Əliyev 2003-cü ildə 
qarşıya qoyduğu və bəyan etdiyi stra-
teji hədəfləri gerçəkləşdirmək üçün 

ötən dövr ərzində istər beynəlxalq miqyas-
da, istərsə də ölkə daxilində məqsədyönlü, 
ardıcıl, düşünülmüş siyasət həyata keçirdi 
və “güclü dövlət” konsepsiyasını reallaş-
dırmağa nail oldu. Bununla da dövlətimizin 
başçısı xalqımızın bütün istək və arzu-
larını gerçəkləşdirən, öz fəaliyyətində 
dövlətimizin maraqlarını ən ali məqsəd 
kimi görən və bütün qüvvəsini bu istiqamətə yönəldən, xalqın 
birmənalı şəkildə dəstəklədiyi, etimad göstərdiyi liderə çevrildi. 

Şəhid ailələrinə və qazilərə qayğı İsmayıllıda da diqqət mərkəzindədir

RİH başçısı şəhid atası 
A.Əhmədovu yubiley münasibətilə 
təbrik etdi və ona can sağlığı, nəvə-
nəticələrinin əhatəsində olmağı arzu-
ladı. A.Əhmədova uzun illər rayon icra 
hakimiyyətində və dövlət qulluğunda 
göstərdiyi səmərəli fəaliyyətinə görə 
RIH başçısının Fəxri fərmanı və qiymətli 
hədiyyəsi təqdim edildi.

Əhmədovlar rayonda nümunəvi 
ailələrdən sayılır. 2020-ci ilin sentyabr 
ayında düşmən torpağımıza hücum 
edəndə ailənin üzvü, rayonun qabaqcıl 
müəllimlərindən olan Famil Əhmədzadə 
buna laqeyd qalmayaraq və cəbhəyə 
yola düşüb. Müharibədə qəhrəmanlıq 
göstərən F.Əhmədzadə Suqovuşan 
kəndi ətrafında gedən qanlı döyüşlərdə 
şəhid olub. Ailənin digər üzvü isə 
hərbiçidir, mayor rütbəsi ilə Azərbaycan 
Ordusunda xidmət edir.

Ağaəhməd müəllim şəhid ailələrinə 
göstərilən diqqət və qayğıya görə ölkə 
Prezidenti İlham Əliyevə minnətdarlıq 
etdi. Bildirdi ki, şəhid adının uca tutul-
ması onu qürurlandırır.

İlqar HƏSƏNOV,  
“Xalq qəzeti”nin bölgə müxbiri

Ölkəmizin hər yerində olduğu kimi, İsmayıllıda 
da 44 günlük müharibədə şəhid olanların ailələri 
və qazilər dövlət qayğısı ilə əhatələniblər. Yanvar 
ayının 25-də İsmayıllıda şahidi olduğumuz bir 
tədbir isə tamamilə yeni məzmun daşıyırdı. 
Belə ki, rayon icra hakimiyyətində şəhid Famil 
Əhmədzadənin atası Ağaəhməd Əhmədovun  
70 illik yubileyi keçirildi. 


